
Udalak 15 haur-parke berritu eta hobetzeko
lanean dihardu

Lanak irailaren hasieran hasi ziren, eta datozen bizpahiru
hilabeteetan garatuko dira pixkanaka, 445.000 euroko
aurrekontuarekin

Donostiako Udalak hiriko haur-parkeak hobetzeko apustua indartzen jarraitzen
du, 445.000 euro inguruko inbertsioa eginez, auzo desberdinetan banatutako
15 jolas-eremutan esku hartzearren.

2026rako aurreikusitako inbertsioei dagozkien lanak irailaren hasieran hasi
ziren. Hiru jarduera-ildotan egituratuta daude: zoladuren segurtasuna hobetzea,
haur-parkeak osorik berritzea eta segurtasun-zoruak ordeztea, jolaserako
elementuak hobetzearekin batera.

Hiri Mantentze eta Zerbitzuetako zinegotzi IfAigo Garcia Villanuevak
nabarmendu duenez, "haur-parkeak egunero ehunka haurrek eta haien familiek
erabiltzen dituzten tokiak dira, eta, horregatik, ahalik eta baldintza onenetan
egotea nahi dugu, bai segurtasunaren ikuspegitik, bai instalazioen kalitatearen
ikuspegitik".

Segurtasuna hobetzea lau haur-parketan

Lehenengo jarduera, haurren lau esparruren segurtasuna hobetzea da.
Haietan, pitzadurak, zoladuraren kolore desberdinetako junturen arteko
irekierak eta jolas jakin batzuen etengabeko erabilerak eragindako higadurak
hauteman ziren. Jarduerak hemen egin dira:

Martutene, adinekoen eremua: 139,56 m2.
Lorete: 117,01 m2.

Merkatariak: 179,14 m2.

Leire plaza: 116,91 m2.

Lanak hauek izan dira: hutsuneak betetzea eta segurtasun-zoladuraren
gainean zentimetro bat inguruko gainazal-geruza berri bat jartzea. Lehen bloke
horretan, lanak ez dira egin jolas-elementuak berritu edo konpontzeko, baizik
eta erabiltzaileen segurtasuna bermatzen duten gainazalak ordeztu edo
hobetzeko. Lan horietara bideratutako inbertsioa 30.000 euro ingurukoa da,
BEZ barne, eta jarduerak amaituta daude.

Zazpi parke erabat berritzea

Bigarren jarduera-ildoa garrantzi handiagoko esku-hartzea da, eta zazpi haur-
parke erabat berritzea aurreikusten du. Toki horietan, dagoen parkea kenduko
da, eta, gero, haurrentzako esparru berri bat jarriko da. Jarduerak leku hauetan
egingo dira:

Koldo Mitxelena parkea: 179 m2.
Merkezabal 32-34: 88 m>.
Txaparrene: 239 m2.

Lourdes Iriondo plaza: 180 m?2.
Latsari plaza: 112 m2.
Amasorrain: 152 m.

Oriamendi 100: 106 m>.

Zazpi esparru horiek guztiz berritzeko inbertsioa 260.000 euro ingurukoa da,
BEZ barne. Orain, Txaparrene eta Merkezabaleko haur-parke berriak jartzen ari
dira. Lanok amaitutakoan, Amasorrain eta Oriamendin jarraituko dute, eta, gero,
pixkanaka aurrera egingo dute programan sartutako gainerako tokietan.

Segurtasuneko zoru berriak eta jolasen hobekuntza

Hirugarren lan-ildoaren barruan, beste lau haur-parkeren segurtasun-zoladura
erabat berrituko da, eta jolasteko elementuetan esku hartuko da. Jarduketak
hemen egingo dira:

Giuseppe Verdi plaza: 355 m2.
Atotxako Zelaia plaza: 198 m2.
Portutxo plaza: 217 m2.

Zilegi Basoa parkea: 197 m2.

Kasu horietan, lehendik dagoen segurtasun-zoladura erabat kenduko da. Jolas-
elementuetan ere esku hartuko da, zati batzuk berrituz eta, beharrezkoa
denean, elementu berriak gaineratuz. Gero, segurtasun-zoladura berri bat
instalatuko da, SBR eta EPDM materialez osatua, eta joko bakoitzaren
ezaugarriei eta erorketa-altuerei dagozkien lodierak dituena. Zoladura horiek
berritzera berariaz bideratutako inbertsioa 105.000 eurokoa da (BEZ barne), eta
horri 50.000 euro gehituko zaizkio, jolasak leheneratzeko eta elementu berriak
instalatzeko haur-parkeak mantentzea helburu duen kontratutik datozenak.

Jarduera progresiboak datozen hilabeteetan

Guztira, programak Donostiako 15 haur-parketan esku hartzeko aukera
emango du. Irailaren hasieran ekin zitzaien obrei, eta Udalak bi eta hiru hilabete
arteko epea aurreikusten du jarduketa guztiak osatzeko (pixkanaka egingo
dira). Baldintza meteorologikoek plangintza baldintzatuko dute, neurri batean,
bereziki segurtasun-zoladura berriak instalatzeko lanetan.

Hiru jarduera-multzoetako lehena, lau parkeren segurtasuna hobetzeari
dagokiona, amaitu da. Gaur egun, bigarren blokeko parkeen berrikuntza
integrala egiten ari da, eta, hori amaitu eta gero, Giuseppe Verdi, Atotxako
Zelaia, Portutxo eta Zilegi Basorako aurreikusitako esku-hartzeak hasiko dira.

«Baliteke jarduketa horiek, banan-banan hartuta, txikiak direlako irudipena
ematea, baina, oro har, eragin handia dute auzoen egunerokoan. Hiri
Mantentze eta Zerbitzuen Sailaren helburua da hiriko toki guztietara iristen
jarraitzea, egunero erabiltzen ditugun esparruak zainduz eta pixkanaka
hobetuz", amaitu du IAigo Garcia Villanuevak.



